
				ఈ పుట ఆమోదించబడ్డది
పండితప్రతిజ్ఞ.



మొన్నటి పుష్యపంచమికి ముప్పదియేండ్లవయస్సు చెల్లె, నిం 

కెన్నిదినంబు లీగురువునింట వసింతు? సమస్తశాస్త్రముల్ 

తిన్నగ నేర్చుకొంటి 'మన తిమ్మయశాస్త్రి కుమారుఁ డెంతలో 

మన్నతి కెక్కె' నంచు నను నూరిజనుల్' వినుతింతు రెప్పుడున్ .


సగము ప్రాయంబు విద్యావిచార మందె 

కడచె; సంసారసౌఖ్యంబుఁ బడయ నైతి; 

గొప్పవారింటఁ బెండ్లాడఁ గోర్కె గలదు, 

కాని, దారిద్ర్య దోషంబు  కంటకంబు. 


ఎవరి నడిగినఁ గాని 'మీ కెంతయాస్తి? 

పెండ్లికూఁతురి కే నగ పెట్టఁ గలరు? 

ఇంటిమర్యాద లెఱిఁగి మా హెచ్చు నెంచి

పెండ్లివేడుక నడుపంగఁ బ్రీతి గలదె?' 


అని, మఱి యేమొయేమొ మరియాదలుగీదలు దెల్ప నోర్పుతో 

వినివిని, చీదరించుకొని, పెండ్లిపెడాకులు మానుకొంటి; నై 

నను జెలికాఁడు నామనమునం దొక కోరికవిత్తు నాఁటి తి 

య్యని నుడికారపుం దడిని నంకురమెత్తఁగఁ జేసి యిట్లనెన్ :

